
DA TÈ  E  DA ME

Museum da puppas: en scazi da Clara Farrér-Pazeller

 «Siva tgi dat carstgangs dattigl er puppas»

Tanja Jäger/FMR

Clara Farrér-Pazeller da Surava 

remna siva da bler onns puppas da 

totta schort. Ella e sies om on perfign 

fatg en pitschen bietg annex alla  

sia tgesa tgi serva scu museum per las 

puppas. 

«Schi la bova da Brinzauls niss anfignen Sura-

va e nous stuessan bandunar la vischnanca – 

ia na savess betg ma decider tge puppa tg’ia 

pigless cun me. Ansasez lessa piglier cun me 

tottas», rachinta  Clara Farrér-Pazeller agl 

 discurs cun la FMR. Cun bler quito e sensibla-

dad varda ella dallas sias puppas tgi èn en 

grond scazi per ella. Ellas pon betg aveir men-

gia tgod ma er betg mengia freid ed er ena in-

solaziun directa n’è betg d’avantatg per las 

puppas.

Antschet ò tot cugl «Joggeli» pers

Gio da mattatscha ò Clara Farrér-Pazeller gia 

tschaffen da puppas. Cun 6 onns ò ella surva-

gnia da sia mamma la puppa «Joggeli». La 

puppa saro betg stada tgera ma tuttegna ò la 

mamma betg lia tg’igl bab niss a saveir da 

chella compra. Els eran ena gronda famiglia 

ed igls raps nivan duvros pi urgent per otras 

tgossas. Scu giuvenila ò ella alloura schintgi-

gia igl sies «Joggeli» ad ena mattatscha dalla 

vischinanza. Chel mument lò saveva ella betg 

anc, tg’ella niro en de ad aveir malaveta pigl 

«Joggeli» pers. 

Gio passa 40 onns ena rimnadra da 
puppas 

Igls onns 80 ò Clara Farrér-Pazeller antschet 

sezza a fabritgier puppas. Igl madem mu-

ment ò ella visito eneda igl museum da pup-

pas a Stein am Rhein e stada faszinada da tala 

veisa da chellas figuras, tg’ella è sa decideida 

d’antschever a rimnar puppas. Surtot ainten 

la brocki, sen fieras ed aint igl internet ò ella 

catto divers exemplars. Ella ò er survagnia 

adegna puspe puppas – anfignen oz. «Ve dal-

las puppas am faszinescha l’istorgia tgi sa 

zoppa davosve – scu tgi la gliout viveva da lez 

taimp», dei Clara Farrér-Pazeller. « E natural 

er igl gost da cumprar.» Mintga puppa tg’ella 

compra vign lavada e cuntscheida schi fò ba-

signs. E sessour vign la puppa er vistgeida 

cun en vistgia adatto agl taimp tgi la puppa è 

neida creada. 

Prest 1400 exemplars

Ansemen cun las puppas remna la donna, 

ossa pensiunada, er igls utensils tgi totgan 

tiers, scu buteias ni mobiglia. Mintga singula 

tgossa porta ella aint igl computer ed ò 

uscheia ena survista tge tg’ella posseda. Las 

puppas èn fabritgeidas or da differents mate-

rials scu celluloid, porcellana, lenn, teila, vi-

nil e massa da palpieri. Siva tgi la collecziun è 

davantada adegna pi gronda è er naschia igl 

giaveisch da mussar lour scazi alla publici-

tad. Uscheia on ella e sies om fatg en angron-

damaint sper la tgesa e stgaffia uscheia en 

pitschen datgesa per las puppas. Er la tscher-

tga digl «Joggeli» pers ò catto ena fegn. Er 

sch’igl è betg exact chella puppa tgi ella ò gia 

schintgigia a sies taimp ad ena mattatscha 

dalla vischinanza – igl exemplar è tuttegna igl 

madem scu tg’ella ò gia ainten l’unfanza. 

Ena seria da puppas da Heidi Ott.

La rimnadra

Prenom/nom: Clara Farrér-Pazeller
Carscheida se: Rodels
Li da dimora: Surava
De da naschientscha: 30-7-1955
Famiglia: maridada e 3 unfants  
carschias
Professiun: scolasta 
Tarmagl preferia da mattatscha: sper 
igl «Joggeli», er la «Trudeli», la cala 
tutgiva a Mario da Tinizong

Clara Farrér-Pazeller cun ena puppa tg’è ple tgi 

100 onns viglia. 

Igl «Joggeli» pers ò Clara Farrér-Pazeller catto 

puspe avant en pêr onns.  Fotos Tanja Jäger


